
Сказка Добро лечит

Ик солашты ик вӓты дон эргыжы ӹленыт. Эргыжын кушмы семынь кидшы
пиш когон каштыргаш тӹнгалын, каргыж гань лин шӹнзын. Пашкудывлӓжы
тӹдын каштыргышы кидшым ужын попат:

— Эргетын кидшым ӹнде токо шӹшмы ӱ доно веле тӧрлаш лиэш!

Ӓважы эргыжым пазарыш колта, сакой хӓдырым дӓ ӱм нӓлаш оксам пуа.
Эргыжы пазарышты ӓважын шӱдымы хӓдырым акат анжал, цила оксажы
доно токо шӹшмы ӱм нӓлын шӹнда. Пазар гӹц толшылажы ужеш, кырык
нервлӓ пиш когон шелышт шӹнзымыт. Мам ӹшташ? Эргет цила ӱжым
шелшы кырык нереш шӹрен пӹтара. Ик шелыкымат ак коды. Вара токыжы
кыдалеш.

Токыжы миаат, ӓважы тӹдым ядеш:

— Ӱэтшы кышты вара?

— Кырык нервлӓ шелышт шӹнзынытат, цила ӱм кырык нереш шӹрен
кодышым. Нӹны вет мӹнь гӹцем утларак ясыланат. Мӹньын кидем эче
тенгеок когон шелыштде, — манеш эргыжы.

— Эх, ородишка! Мам вара ӹштенат? Шелшы кырык нервлӓм тӧрлен шоктет
ма! Ӹнде кид тӧрлашет кышты вара ӱжым мона? — манеш ӓважы.

— Ӹнде ӱжым шкеок ӹштена. Шӹшерым нӓлынаат, патылым погена, вара ӱм
шӹшкына,— манеш эргыжы. — Шӹшержым погаш коршок нӓлаш пазарыш
кеаш келеш, — манеш.

Ӓважы эргыжым пазарыш коршокым дӓ упшым нӓлаш колта. Эргыжы



пазарышты ик возы коршокым, шкӹланжы телеш упшым нӓлын шӹнда.
Вара токыжы толаш тӓрвана.

Пазар гӹц толмыжы годым ужеш, пичы мӓнгывлӓн вуйышты цӓра, нӹны
вӹлны упш вӓреш лым маклакавлӓ веле.

— Ой, пиш когон кӹлмен шӹнзыныт! Юрымат, лымымат, ӱштымат,
шокшымат кыце вара тырхат? — манеш эргет.

Тӹды возыштыш цила коршокшым пичы мӓнгы вуйвлӓэш чиктен кода,
упшыжымат ик мӓнгеш чиктен шӹнда. Вара токыжы охыр возы доно
кыдалеш. Токыжы толын шоэш, ӓважы ядеш:

— Кышты вара коршоквлӓэтшы, кышты упшетшы? Нимат шӹц нӓл ма?

— Цила нӓлынам ыльы. Коршокымат ик возым, упшымат. Корны мычкы
цӓра вуян пичы мӓнгывлӓм ужымат, нӹны ӱштышты кӹлмат манын,
вуешышты коршоквлӓмат, упшымат чиктен кодышым, — манеш эргыжы. —
Нӹнын вет оксашты нӓлаш уке, кӹлмат! — манеш.

Ӓважы вырсалтенат колта, турешыжы ваштылат колта. Вет эргы, ик
статянжы, пуры йӓнган, но эче когонок ороды! Ышым шӹндаш ӹдырым
нӓлын пуаш реша.

Вара ӓважы ышан ӹдырым мон, тӹдылан нӓлын пуа. Тенге тӹды ышан дӓ
пуры мары лин. Ӹлымаштыжы со пурым ӹштенат, кидшат ирыкталтын.

Пуры ӹштышы эдемын цила цержок йӹле тӧрлана.

